Дәверләрне ачар ачкычым бар,

Рәхмәт яусын туган телемә!

Нәбиуллина Зөльфия Галимзяновна, татар теле һәм әдәбияты укытучыларының методик берләшмә җитәкчесе
Татар теленә өйрәтү – мәсьәләсе - аерым бер мөһим проблема. Бу эштә иң куркынычы - формализм. Без балаларны телне тиз үзләштерү сәләте  көчле булган яшьтә өйрәтү мөмкинлегеннән мәхрүм итәргә тиеш түгелбез.

М.Ш. Шәймиев 

Хәзерге көндә шәхеснең, җәмгыятнең тотрыклы үсешен тәэмин итәрлек югары сыйфатлы белем һәм тәрбия бирү төп бурыч булып тора.Чөнки җәмгыятьнең алга таба үсеш факторларын формалаштыручы көчләрнең нигезен мәгариф тәшкил итә.

Югары сыйфатлы белем һәм тәрбия бирү, яшь буынны бүгенге җәмгыятьтә яшәргә һәм эшләргә өйрәтү өчен, белем эчтәлеген яңартырга, мәгариф хезмәткәрләренең социаль статусын күтәрергә, аларга фәнни – методик ярдәм күрсәтүне яңача оештырырга, алдынгы педагогик тәҗрибәне киң таратырга кирәк.

Заман авырлыкларына карамастан, шәһәребез укытучылары иҗади һәм фидакарь хезмәт күрсәтәләр. 

Зәй – күпмилләтле шәһәр. Шәһәр хакимияте дә, педагогик җәмәгатьчелек белән берлектә милли үзаң үсешенә кирәкле шартлар тудырып, шәһәрдә милли мәгариф үсешенә нык игътибар итә. Район методика берләшмә эшчәнлегенең төп максаты - белем бирүнең сыйфатын арттыру, яңа инновацион технологияләрне, алдынгы иҗади алымнарны өйрәнеп, кулланылыш бирүгә этәргеч бирү, үзара тәҗрибә уртаклашу, укучылар һәм  мөгаллимнәр өчен бердәм таләпләр һәм нормативларны билгеләү, аларның үтәлешенә нәтиҗә ясау.

Методик берләшмә эшен нәтиҗәле оештыру - укытучыларга  яңа технологияләр, укыту – методик әсбаплар арасыннан  эш максатларына  туры килгәнне  сайлап алырга ярдәм итә.

Бүген методик берләшмә җитәкчесе ул:

· рәсми булмаган лидер;

· төп методик эшне башлап  йөрүче;

· алдынгы идеяләрне тәкъдим итүче;

· белгечләр арасындагы эшлекле һәм шәхси мөнәсәбәтләрне җайга салучы;

Илебездә барган яңалыклар мәгариф системасы алдында да яңа таләпләр куя. Белемен күтәрү укытучыларның иҗади мөмкинлеген үстерүне, һөнәри  осталыкны арттыруны  һәм  шулар нигезендә укыту- тәрбия эшен хәзерге заман таләпләренә җавап бирерлек итеп оештыруны күз алдында тота. Шәһәребездә бу эш белән мәктәп  җитәкчеләре, методик  берләшмәләр, мәгълүмати – методик үзәк җитәкчелек итә.

Һәр педагог 5 ел саен махсус комиссия тарафыннан аттестация үтә. Моның өчен аның белем күтәрү курсларында укуы шарт итеп куела.

Ләкин белем күтәрү бу курслар белән генә чикләнми. Укытучы үзлегеннән укырга тиеш. Өзлексез педагогик белем идеясының да нигезе шунда. Гомере буе һөнәри осталыгын камилләштергән, белемнәрен тирәнәйткән, яңалыкларны күрә белгән укытучы гына югары нәтиҗәгә, дәрәҗәгә ирешә.

Бер генә шәһәрдә дә, районда да бер генә төрле мәктәпләр, бер генә төрле сыйныфлар юк. Һәр мәктәпнең үзенең матди хәле, педагогик коллективы, кызыксынулары төрле булган укучылары бар. Бу үзенчәлекләр гадәти мәктәп тормышында үзгәрешләр кертүне сорады. Моңа мөмкинлекләр ачылды. Альтернатив программа һәм дәреслекләр барлыкка килде. Матбугат битләрендә традицион булмаган укыту алымнары, яңа педагогик технологияләр, новатор укытучыларның эшчәнлекләре турында язмалар бастырылды.

Укыту процессында яңа педагогик технологияләрне куллану яңа метод һәм алымнарны үстерүгә, укытучыларга эш стилен үзгәртеп, яңача эшләргә, педагогик системада структур үзгәртеп коруларны гамәлгә ашырырга ярдәм итә. Бу исә педагогик процессны  оештыруга һәм аның белән идарә итүгә үзенчәлекле бурычлар куя. Татар телен инновацион  технологияләр белән укыту - уку процессын яңача оештыру дигән сүз. Аның мөһим мәсьәләләре булып өйрәнелә торган фәнгә кызыксыну уяту, танып – белү активлыгын үстерү, аралашу процессында үзара аңлашу һәм ярдәмләшү мохите тудыру, укучыларның иҗади сәләтләрен ачыклау һәм үстерү тора.

Мондый үзгәрешләр татар теле һәм әдәбияты укытучыларын да битараф калдырмады, укытучыларда яңалыкка омтылып яшәргә теләк тудырды. Бигрәк тә укытучылар арасында А.Яхин технологиясе белән кызыксыну уятты, технологиянең өстен яклары өйрәнелде.

Альтернатив программа татар мәгърифәте традицияләрен  дәвам итә һәм шул ук вакытта  яңа таләпләргә таяна. Әдәбият дәресләренең төп максаты – балаларны яшәргә, тормышта үз юлларын табарга өйрәтү. Әдәбият дәресләрендә укучы матурлыкны табарга өйрәнә, хискә байый, әхлак тәрбиясе ала. Ләкин аеруча әһәмиятлесе – ул әдәбият дәресләрендә мөстәкыйль фикер йөртергә күнегә, чөнки эчтәлеген табу өчен, дәрес саен диярлек әсәрләргә анализ ясый. Башкача әйтсәк, әдипләрнең сәнгатьчә фикерләү нәтиҗәләрен фәнни фикер алымнары белән өйрәнә. Программа нигезенә шул принцип салынган. Бу программа белән эшләгәндә, укытучы, дәреслектә язылганнарны аңлатудан тыш, укучылар белән иҗади әңгәмә үткәрә. Укучы да укытучы әйткәннәрне һәм китапта язылганнарны гына кабатлап сөйләми, үзе уйлап, исбат итеп нәтиҗә ясый. 

Анализ ясау өчен баладан әсәрне бик яхшы белү сорала. Шуңа күрә укучы, сорауларга җавап эзләп, әсәрнең әле бер җирен, әле икенче урынын кат-кат күздән кичерергә тиеш була. Пргограмманың шушы принциплары дәреслекләрдә чагыла. 

А.Яхин технологиясе белән Кадер, Татар гимназиясе, Мәлем мәктәпләре уңышлы гына эшләп киләләр. Башта эксперимент рәвешендә булса да, бүтән милли мәктәпләргә дә әкренләп әлеге  методикага күчәргә кирәклеге көн кадагына килеп баса. Чөнки  әсәрләрне А.Яхин системасы буенча анализлаганда, укучы төрле алымнарны өйрәнә, закончалыклар белән таныша, логик фикер өйрәнә һәм анда иҗат итәргә ихтыяр туа. Иҗади шәхес формалаша. Иҗади шәхесләр үсеше милләт, ил горурлыгы була.

Заманча технологияләр белән эшләүнең бер  төре шәһәребездә укытучыларның виртуаль методик берләшмәсе дә эшләп килә. Методик берләшмәнең әлеге формасы Интернет ярдәмендә оештырыла. Интернет аша укытучы үз һөнәренә бөйле яңалыклар белән, яңа методик әдәбият, дәреслекләр белән таныша. Укытучы  шулай ук башка мөгаллимнәрнең методик эшкәртмәләренә бәя бирә һәм үзенең эш тәҗрибсе белән уртаклаша.

Милли – төбәк компоненты татар теле һәм әдәбияты укытучыларының эшендә төп өлешне тәшкил итә. Мәктәп, яшәгән урам, йорт, шәһәр, республика тарихын өйрәнү яшь буында милли горурлык, патриотизм хисе тәрбияли, фәнни танып –белү сәләтен үстерә.

Шушы максаттан, әледән - әле җирле язучылар белән очрашулар, тарихи әһәмияткә ия булган шәһәрләргә экскурсияләр оештыру, дәресләрдә һәм дәрестән тыш чараларда төбәк язучыларының әсәрләрен куллану традициягә  әйләнде. 

Тормыш бүгенге көн укытучылары алдында яңадан – яңа бурычлар куя. Хәзерге көндә мәгълүматлы, югары белемле булудан тыш, гамәлдә аларны куллана белү дә кирәк. Мили рухны саклап яшәүче, телебезне киләчәккә алып барырга сәләтле яшь буын тәрбияләү – татар теле һәм әдәбияты укытучыларының төп бурычы.

